
ANTIK XORAZMDA URBANIZATSIYA VA SHAHARLAR TIZIMINING 

SHAKLLANISHI: IJTIMOIY-IQTISODIY, HARBIY OMILLAR 
 
 

http://dx.doi.org/10.5281/zenodo.23285974 
 
 

Annotatsiya. Mazkur maqolada antik davrda Xorazm vohasida urbanizatsiya 
jarayonlarining shakllanishi va rivojlanish xususiyatlari arxeologik ma’lumotlar asosida tahlil 
qilinadi. Tadqiqotda miloddan avvalgi IV–III asrlardan milodiy III–IV asrlargacha bo‘lgan davrda 
Xorazm hududida shahar va qal’a tipidagi manzilgohlarning vujudga kelishi, ularning topografik 
tuzilishi hamda ijtimoiy-iqtisodiy, harbiy va ma’muriy vazifalari yoritiladi. Tuproqqal’a, 
Oqchaxonqal’a, Bozorqal’a, Katta Oybuyirqal’a, Kat va Qo‘rg‘oshinqal’a kabi yodgorliklar 
misolida shaharlarning davlat boshqaruvi, mudofaa, savdo, hunarmandchilik va qishloq xo‘jaligi 
bilan bog‘liq funksiyalari ko‘rib chiqiladi. Xorazm urbanizatsiyasining Sug‘d va Baqtriya 
hududlaridagi shaharlashish jarayonlaridan farqli jihatlari ochib berilib, vohaning geografik muhiti, 
ko‘chmanchi chorvador qabilalar bilan iqtisodiy aloqalar, sug‘orma dehqonchilik va davlatning 
harbiy-ma’muriy siyosati shaharlar rivojiga ta’sir ko‘rsatgan asosiy omillar sifatida baholanadi.  

Kalit so‘zlar. Antik Xorazm, urbanizatsiya, qadimgi shaharlar, shaharsozlik, Tuproqqal’a, 
Oqchaxonqal’a, Bozorqal’a, Katta Oybuyirqal’a, Kat, Qo‘rg‘oshinqal’a. 

 
Kirish. Antik davr Xorazm vohasining tarixiy taraqqiyotida shaharlar va qal’a tipidagi 

manzilgohlarning shakllanishi muhim ijtimoiy-iqtisodiy hamda siyosiy jarayonlardan biri 
hisoblanadi. Miloddan avvalgi IV–III asrlardan boshlab Xorazm hududida ko‘plab shahar 
markazlarining vujudga kelishi vohada urbanizatsiya jarayonlarining jadallashganidan dalolat 
beradi. Tadqiqotlarda Oqchaxonqal’a, Bozorqal’a, Tuproqqal’a, Katta Oybuyirqal’a, Kat, Hazorasp 
va boshqa yodgorliklar ushbu jarayonning muhim arxeologik dalillari sifatida qayd etilgan. 

Xorazm urbanizatsiyasi Markaziy Osiyoning janubiy hududlaridagi Sug‘d va Baqtriya 
shaharsozligi tajribasidan o‘ziga xos jihatlari bilan farq qiladi. Xorazm vohasining geografik 
sharoiti, uning dasht va ko‘chmanchi chorvador qabilalar yashaydigan hududlar bilan 
chegaradoshligi shaharlarning shakllanishi va funksional vazifalariga bevosita ta’sir ko‘rsatgan. Shu 
sababli vohada shaharlar nafaqat iqtisodiy va madaniy markaz, balki harbiy-mudofaa va ma’muriy 
tayanch punktlari sifatida ham rivojlangan. 

Adabiyotlar tahlili. Antik davr Xorazm shaharlarini o‘rganish masalasi O‘zbekiston 
arxeologiya maktabida uzoq yillardan buyon tadqiq etib kelinayotgan yo‘nalishlardan biridir. Biroq 
mavjud tadqiqotlar ko‘pincha alohida arxeologik yodgorliklar, ularning topografiyasi, mudofaa 
tizimi yoki xo‘jalik xususiyatlariga bag‘ishlangan bo‘lib, Xorazmning antik davr shaharlar tizimini 
yaxlit holda tadqiq etishga qaratilgan maxsus tadqiqotlar cheklangan. Mazkur masala 
monografiyalarning ayrim boblari va ilmiy maqolalarda yoritilgan. 

http://dx.doi.org/10.5281/zenodo.23285974

M. Mambetullayev tadqiqotlarida Xorazm vohasining antik davr shaharlari topografik va 
mudofaa xususiyatlariga ko‘ra tasniflangan. Tadqiqotchi shaharlarni ichki qal’aga ega va ichki 
qal’aga ega bo‘lmagan guruhlarga ajratib, mudofaa devorlari va burjlarning mavjudligini muhim 
tasnifiy belgi sifatida ko‘rsatadi. Katta Oybuyirqal’a, Kat kabi yodgorliklarda olib borilgan 
arxeologik tadqiqotlar esa shaharlarning ichki tuzilishi va turarjoy-hunarmandchilik hududlari 
haqida muhim ma’lumotlar bergan. 

Metodologik asoslar. Tadqiqotning metodologik asosini antik davr Xorazm vohasida 
urbanizatsiya jarayonlarini tarixiy-arxeologik va tizimli yondashuv asosida o‘rganish tashkil etadi. 
Tadqiqotda arxeologik yodgorliklarning topografik tuzilishi, mudofaa inshootlari, turarjoylar, saroy 
va diniy majmualar, xo‘jalik hamda hunarmandchilik obyektlari o‘zaro bog‘liq holda tahlil qilinib, 
qadimgi shaharlarning ijtimoiy-iqtisodiy, harbiy va ma’muriy funksiyalari aniqlanadi. Yozma 
manbalar ma’lumotlarining cheklanganligi sababli arxeologik materiallar tadqiqotning asosiy daliliy 
bazasini tashkil etadi. 

Tadqiqot jarayonida tarixiy-qiyosiy, arxeologik-tipologik va funksional tahlil metodlaridan 
foydalaniladi. Tarixiy-qiyosiy yondashuv orqali Xorazm shaharlarining rivojlanish xususiyatlari 
Sug‘d va Baqtriyaning antik davr urbanizatsiyasi bilan qiyoslanib, Xorazmga xos bo‘lgan 
shaharsozlik modeli aniqlanadi. Arxeologik-tipologik tahlil shaharlarning ichki qal’a, mudofaa 
devorlari, burjlar, turarjoy va boshqa me’moriy obyektlarining mavjudligi hamda joylashuvini 
o‘rganishga xizmat qiladi. Bunda shaharlarning tashqi ko‘rinishigina emas, balki ularning real 
xo‘jalik va ijtimoiy vazifalari ham hisobga olinadi. 

Tahlil. Xorazmning qadimgi davri (mil. avv. IV – milodiy III asrlar) shaharlari tarixiga oid 
alohida mahsus tadqiqot yaratilmagan. Ushbu mavzu monografiyalarning ayrim boblarida va 
ko‘proq ilmiy maqolalarda o‘z aksini topgan, xolos. 

M.Mambetullayevning dissertatsiya ishida, Xorazm vohasining antik davri shaharlari 
topografik va mudofaa tizimi belgilariga ko‘ra, mudofaa devorlari va burjlar bilan o‘rab olingan 
ichki qal’aga ega yoki bunday qal’a bo‘lmagan shaharlar turkumiga ajratilgan. 

V.M.Masson qadimgi shaharlarni madaniy markazlar sifatida ta’riflab, ularning me’moriy 
tuzilishini arxeologik jihatdan o‘rganishning dolzarbligini qayd etgan[4,С.3-12.]. Ye.Ye.Nerazik 
ta’kidlashicha, mil. avv. IV-III asrlarda Xorazmda ko‘p sonli shaharlar paydo bo‘lib, milodiy IV 
asrgacha kamida 16-17 ta shaharlar rivoj topgan. Oqchaxonqal’a, Bozorqal’a, Xiva, Katta 
Oybuyirqal’a, Voyangan, Hazorasp va boshqalar shular jumlasidandir[5,С.549.]. Ammo 
shaharlarning aksariyati arxeologik qazishmalar asosida keng miqyosda o‘rganilmagan. Shuning 
uchun ham ularning ishlab chiqarish, iqtisodiy, madaniy, ma’muriy va harbiy-siyosiy vazifalariga 
oid qo‘lga kiritilgan ma’lumotlar davriy jihatdan baravar emas. 

Xorazm vohasida milodiy II asrda barpo etilgan shohlarning diniy- sulolaviy markazi 
Tuproqqal’a, voha qadimiy shaharlari orasida eng yaxshi o‘rganilgan shahar hisoblanadi. Uning 
katta saroy joylashgan hududi ichki mudofaa devori bilan mustaxkamlanib, turarjoylar-dahalar 
qismidan ajratilgan. Shahar aholisi shohlar sulolasi saroyiga xizmat ko‘rsatish bilan band bo‘lgan 
deb hisoblanadi. Ammo Tuproqqal’a kabi shahar alohida holatdir, chunki uning aholisi-
hunarmandlar, ziroatkorlar va boshqa ishlar vazifalarni bajargan kishilar faqat saroy xo‘jaligiga 
xizmat ko‘rsatish bilan shug‘ullangan.  

Shu sababli, Tuproqqal’a sulolaviy markazi hamda saroy xo‘jaligi sifatida milodiy II-III 
asrlar Xorazm tarixida yagona namunadir. Shu bilan birga, qadimiy jamiyat hayotida, ixtisosligi 
hunarmandchilik va savdo bo‘lgan shaharlar asosiy iqtisodiy o‘rinni egallab olganligini uqtirib 
o‘tish kerak. 

Ye.Ye.Nerazik yozishicha, antik davri Sug‘d va Baqtriya shaharlarida singari Xorazm 
shaharlarida hunarmandlar, savdogarlar, zodagonlar va aholining boshqa ijtimoiy qatlamlari 
yashagan dahalar aniqlanmagan. Tadqiqotchi, qiyoslash uchun, shunday shaharlardan Surxondaryo 
vohasidagi keng o‘rganilgan Dalvarzintepani, misol tariqasida tilga olgan. 

Dalvarzin qadimgi shahrining tuzilishini turlicha ijtimoiy va ishlab chiqarish vazifalarni 
bajargan binolar va dahalar, alohida hunarmandlar, shaharda yashovchi oddiy odamlarning 
turarjoylari va badavlat kishilarning katta uylari tashkil etgan[2,C.240.]. S.P. Tolstov, mil. avv. III-



 
«MA’MUN SCIENCE» JURNALI  |  ЖУРНАЛ «MAMUN SCIENCE»  |  JOURNAL OF MAMUN SCIENCE                                                             №9/2 | 2026  

24 

II asrlarga oid Jonbosqal’aning topografik belgilari asosida uning qayta tiklangan ko‘rinishi shaklini 
taklif qilgan. Tekshirishlar paytida shaharning burjsiz mudofaa devorlari, bitta, asosiy darvozaoldi 
adashtirma yo‘li labirintga ega inshoot va shahar ichki qismining shimoldagi chetida yana bir 
inshoot xarobalari nisbatan yaxshi saqlanib qolgan edi, lekin e’lon qilingan fotosuratda 
Jonbosqal’adagi boshqa binolarning qoldiqlari mavjud emas. Jonbosqal’a rekonstruksiyasida, 
shahar darvozasidan uning o‘rta chizig‘i yoqalab ketgan bitta asosiy ko‘cha o‘z aksini topib, uning 
har ikki tomonida turar joylar-dahalar va Markaziy ko‘chaning oxirida olov ibodatxonasi 
tasvirlangan.  

S.P.Tolstovning yozishicha, shaharning ko‘cha bilan ajratilgan ikkita qismidagi uy-joylarida 
alohida urug‘larning a’zolari yashagan, ammo ularning ijtimoiy qatlamlari va hunar-kasblari haqida 
olim hech qanday ma’lumotlarni keltirmagan. Ushbu yondashuvni tushunish mumkin, 
Jonbosqal’aga oid qarashlar farazlarga asoslangan. Shunga qaramasdan, Xorazm antik davri 
shaharlarning ichki tuzilishiga mansub keyingi ishlardagi xulosalarga, Jonbosqal’a tarhiga tegishli 
aholining turar joylari, markaziy ko‘cha va uylar o‘rtasida o‘tgan tor ko‘chalarning mavjudligi 
haqidagi taxminiy qarashlar ta’sir qilib, ulardan tadqiqotlarda foydalanish boshlangan. 

Ye.Ye.Nerazik nuqtai nazariga ko‘ra, M.Mambetullayev tomonidan ishlab chiqilgan 
Xorazm shaharlarning klassifikatsiyasi, ularning tashqi ko‘rinishi belgilarga asoslangan (ichki 
qal’aning mavjudligi yoki mavjud emasligi, mudofaa devorlarda burjlar borligi yoki yo‘qligi, 
shuning uchun bunday yondashuvni muvaffaqiyatli deb hisoblash qiyin. Shuni ta’kidlash lozimki, 
M.M.Mambetullayev tomonidan Katta Oybuyirqalada amalga oshirilgan arxeologik qazishmalar 
natijasida, Xorazmning shimolida dashtlar bilan chegarada joylashgan bu shahar tipidagi qal’a 
ichida xom g‘ishtdan qurilgan mil. avv. IV-II asrlarga oid turarjoylarning qoldiqlari 
aniqlangan[3,cc.102-105.]. Masalan, Bozorqal’a va Oqchaxonqal’ada ichki qal’a, saroy-
ibodatxonadan tashqari shahar aholisining uy-joylari qurilmagan edi, shuningdek, Katta 
Qirqqizqal’a, Kaparas, Anqaqal’a va Dumanqal’ada turarjoylarning qoldiqlari topilmagan. 
Amudaryoning chap qirg‘oqida joylashgan Katqal’ada olib borilgan tadqiqotlar natijalari e’tiborga 
molik. Ularga ko‘ra, mil.avv. IV-III asrlardan boshlab, shaharning turar joylar mahallalari, uning 
sharqiy qismida joylashgan g‘arbiy qismida esa hunarmandchilik ustaxonalari qayd qilingan. 

Yuqorida tahlil qilingan ma’lumotlar asosida shuni aytib o‘tish mumkinki, antik davri 
Baqtriya yoki So‘g‘d misolida namoyon bo‘lgan shaharlashish-urbanizatsiya jarayonlarini 
to‘g‘ridan-to‘g‘ri Xorazmga ko‘chirib, bu yerda shaharlar rivojlanishining xususiyatlarini 
tushuntirib berishga asos qilib olish noto‘g‘ri yondashuv bo‘lardi. Chunki Markaziy Osiyo janubida 
mazkur davrdagi qadimgi urbanizatsiyada mahalliy va ellinizm an’analari qorishib ketgan edi. 
Xorazm vohasida shaharlar boshqacha sharoitda vujudga kelib, taraqqiy topgan. Shundan vohadagi 
urbanizatsiya jarayonlarning asosiy omillari kelib chiqadi. 

Birinchidan, Xorazm dashtlar, ko‘chmanchilar yashagan hududlar bilan o‘rab olingan edi. 
Shu sababdan Xorazm davlatining shaharlar qurish siyosatida nafaqat ko‘chmanchilarning ehtimolli 
bosqinlaridan himoyalanish, balki chorvador qabilalari bilan savdo aloqalarini yo‘lga qo‘yib, ularni 
keng miqyosda rivojlantirish maqsadida podshohlik chegaralarida harbiy istehkomlar qatorida, 
savdo-sotiq, iqtisodiy ahamiyatga ega o‘rtamiyona shaharlar bunyod etilishi boshlandi. Masalan, 
shunday shaharlar guruhiga kirgan Katta Oybuyirqal’adan katta xumlarda arpa, bug‘doy va tariq 
saqlaydigan, ya’ni g‘alla omborlarining qoldiqlari topilgan. Qishloq xo‘jalik mahsulotlari 
ko‘chmanchilar bilan ayirboshlashga mo‘ljallangan. Xuddi shunday holat Qizilqum cho‘liga yaqin 
joylashgan Qo‘rg‘oshinqal’ada ham aniqlandi. Qal’a ichida katta miqdordagi don mahsulotlari 
xumlar va maxsus o‘ralarda saqlangan. Bu qishloq xo‘jalik zahiralari Qo‘rg‘oshinqal’a atrofida 
yashagan ziroatchilar jamoalarniki bo‘lib, tadqiqotchilarning aytishicha, tashqi bosqin paytida, qal’a 
aholi uchun bekinadigan joy vazifasini o‘tagan. Bizning fikrimizcha, g‘alla mahsulotlaridan nafaqat 
ichki iste’mol uchun foydalanilgan, balki ular tashqi savdoga ham mo‘ljallangan. 

Natijalar. Xorazm chegaralarida barpo etilgan shahar tipidagi aholi manzilgohlari va 
alohida qal’alar, harbiy va iqtisodiy jihatdan davlat siyosatida katta ahamiyatga ega bo‘lgan. Ushbu 
muhim omil tadqiqotchilar ishlarida ham qayd etilgan[1,cc.79-80.]. Shuningdek, tashqi savdo, 
karvon yo‘llaridagi shaharlar hamda dehqonchilik vohalar ichida joylashgan qal’alar davlat 

hokimiyatning tayanch markazlariga aylangan. Umuman olganda, Xorazmda yangi davlat, 
podshohlikning shakllanish va rivojlanishi jarayonida shaharlar va manzilgohlar tizimida o‘zaro 
bog‘liqlik kuzatiladi. Tashqi bosqinlardan himoyalanish va ichki munosabatlarni nazorat qilish 
uchun harbiy-ma’muriy qal’alar qurilgan.  

Aslida bu qonuniy hodisa, ijtimoiy-iqtisodiy va siyosiy jihatdan Sharqdagi dastlabki 
davlatlar, sivilizatsiyalar shakllangan mintaqalarida ilk bor ifodasini topgan. Mesopotamiya va Hind 
vodiysidagi hududiy ma’muriyati o‘z qal’a-qarorgohiga ega bo‘lib, shu joydan atrofdagi jamoalar 
ishlab chiqargan qishloq xo‘jalik mahsulotlarning zahiralari va hunarmandchilik buyumlarning 
miqdori ustidan nazorat qilingan. Jamoa a’zolari u yoki bu mahsulotga bo‘lgan ehtiyojlarini 
qondirib, zahiraning ortib qolgan qismi iste’moldan chiqarilgan va qal’a omborlariga tushgan. Shu 
asosda aholini soliqqa tortish tizimi paydo bo‘lgan. Xorazm podshohligida ham shunga o‘xshash 
hududiy – ma’muriy birliklar va  soliq tizimi rivojlandi. Shu qatorda Qadimgi Sharq, Markaziy 
Osiyoning tarixiy-madaniy viloyatlari singari Xorazmda katta oilalarning uy xo‘jaligi, saroy va 
ibodatxonalar xo‘jaliklarning mavjudligi aniqlandi. Bu sun’iy sug‘orish-irrigatsiyaga asoslangan 
davlatchilik ijtimoiy-iqtisodiy tuzumining ko‘p jihatdan umumiy bo‘lganidan guvohlik beradi. 

Qadimgi Xorazm shaharlaridagi hunarmandchilikning o‘rni haqida masala o‘z dolzarbligi 
bilan ajralib turadi. Shaharlarda hunarmandlarning mahallalari va ishlab chiqarish ustaxonalarining 
mavjudligi xususida ayrim tadqiqotlarda qayd etilgan bo‘lsada, lekin ular o‘rganilmagan  bo‘lib 
qolmoqda. Shuning uchun ham Xorazmda shaharlar ko‘proq ma’muriy va ibodat markazlari 
bo‘lgan, ular kam darajada savdo va hunarmandchilik joylari edi degan masala ilgari surildi. Bu 
masalani shunday talqin qilish, ma’lum darajada isbotlangan. Misol tariqasida, egallab olgan 
maydoni jihatdan eng katta bo‘lgan Oqchaxonqal’a (42 ga) va Bozorqal’a (33 ga) kabi shaharlarda 
hunarmandchilik ustaxonalarning qoldiqlari aniqlanmagan. Oqchaxonqal’ada qo‘lga kiritilgan 
arxeologik ma’lumotlar, shahar sulolaviy-diniy va ma’muriy vazifalarni bajarganidan dalolat 
beradi. 

Xorazm vohasidagi hunarmandchilik ishlab chiqarish ko‘proq dehqonchilik vohalarida 
tashkillashtirilganligi aniqlangan. Xorazmning g‘arbiy qismidagi Qoraqum chegarasida joylashgan 
Nurum dehqonchilik voha-tumanida loy idishlarni pishiradigan 40 dan ortiq kulolchilik xumdonlari, 
bronza quyish, temirga ishlov berish izlari hamda vino (may) tayyorlash va saqlash uchun 
ishlatilgan katta sopol idishlar topildi. 

Ma’lumki, antik davrida Sug‘d, Baqtriya, Parfiya va Xorazmda katta dalalar uzumzorlar 
uchun ajratilib, vino tayyorlash va sotish keng rivojlangan. Masalan, yuqorida tilga olingan 
Baqtriyadagi Dalvarzintepada , vino ishlab chiqarish, saqlash va sotish joy-dukonidan katta xumlar 
bilan birgalikda ko‘zalar, qadahlar, kosalar va piyolasimon idishlar hamda xonaning turli joylarida 
sochilib 15 ta kushon davri tangalari topilgan. 

Nurum voha-tumani kabi boshqa vohalarning Xorazm chegaralarida joylashishi, 
xorazmliklar-ziroatkorlar va dasht chorvador qabilalari o‘rtasida iqtisodiy aloqalar bilan izohlanadi, 
ya’ni hunarmandchilik ishlab  chiqarish xo‘jaligi chorvador iste’molchilarga imkon qadar yaqin 
joylashardi. Bu holatni qo‘shimcha dalillar bilan isbotlab berish uchun, tadqiqotchilar Xorazmda 
Xiva xonligi davrida ham chorvachilik sohasi bilan mashg‘ul bo‘lgan aholisi yaylovlariga yaqin 
joylashgan dehqonchilik vohalarning atroflarida bozorlar mavjudligi xususida yozma manbalardan 
ma’lumotlar keltirishgan. Hunarmandchilik ustaxonalar va savdo dukonlardan iborat bozorlar, xon 
vakili-hokimning uyi atrofida tashkil topgan, ya’ni savdo-sotiq ishlari markaziy hukumat ruxsati 
bilan amalga oshirilgan.  

Antik davri Xorazmdagi madaniyat va ijtimoiy-iqtisodiy munosabatlarida ijobiy o‘zgarishlar 
yuz berib, ularning ko‘rinishlari o‘ziga xos jihatlardan iborat shaharlashish jarayonlarning 
yuksalishda ro‘y berdi. Ahamoniylar davriga nisbatan, ko‘plab yangi shahar markazlari vujudga 
kelib taraqqiy topdi. Ularning son jihatdan o‘sishi Xorazm davlatining maqsadli shaharsozlik 
siyosatida, shu jumladan, savdo-hunarmandchilik shaharlari (Katta Oybuyurqal’a, Kat, Hazorasp) 
va sulolaviy-diniy markazlar (Oqchaxonqal’a, Tuproqqal’a) rivojlanishida o‘z aksini topdi. 

Xulosa. Mazkur davr Xorazm shaharlari tarixiga oid yozma manbalar ma’lumotlari mavjud 
emas. Shuningdek, qadimgi Xorazmda jamiyatning tuzilishi, davlat va boshqaruv , ijtimoiy-

iqtisodiy tuzumi haqidagi yozma manbalar ham cheklangan. Shu sababdan qayd etilgan masalalarni 
qayta tiklashda arxeologik ma’lumotlarning ahamiyati beqiyosdir. 

Mil.avv. VI-V asrlarda Xorazm vohasida aholining joylashishida mutlaq yangi tamoyil 
namoyon bo‘lib, voha-tumanlarga asoslangan hududiy birliklar shakllana boshladi. Jamiyat asosini 
dehqonchilik uy-qo‘rg‘onlarida yashagan katta oila jamoalari tashkil qilib, birlamchi ijtimoiy 
tashkilot sifatida qishloq xo‘jaligi ishlab chiqarish sohasida yetakchilik o‘rnini egallab oldi. Bunday 
oilalar jamoa a’zolari hududiy birliklar doirasidagi yirikroq uyushma – qo‘shnichilik jamoalari 
tarkibiga kira boshladi. 

Markaziy Osiyoda jamiyatning ijtimoiy tabaqalanishi haqida ma’lumotlar dastlab “Avesto” 
da yoritilib, manbada aholining ozod qismini tashkil qilgan kohinlar, jangchilar, chorvadorlar va 
hunarmandlar tilga olinadi[6,Б.23.]. Antik davrida jamiyat tarkibi o‘zgarib, “Avesto” da eslatib 
o‘tilmagan dehqonlar o‘troq aholining ko‘pchiligini tashkil etadi. Shuningdek vohalarda 
dehqonchilik bilan birga yaylov chorvachiligi rivojlangan. 

Tadqiqotchilarning yozishicha, mazkur davr Xorazm voha-tumanlardagi yerga alohida oila 
jamoalari egalik qilishgan. Ularga tegishli tomorqalar – dalalar paxsa devorlari bilan o‘rab olingan 
va har bir uyning hovlisida tandirlar, yozgi uchoqlar va xo‘jalik o‘ralar bo‘lgan. Bunday turarjoylar, 
dalalar va yordamchi xo‘jalik-maishiy imoratlar bilan birgalikda uy xo‘jaligini tashkil qilgan. 
Yaylovlar va sug‘orish inshootlardan foydalanish jamoatchilik tamoyilga asoslanganini taxmin 
qilishimiz mumkin. Huddi shunday voha-tuman miqyosida yo‘llar qurish, ko‘priklarni barpo etish 
kanallar va quduqlarni qazish ishlari jamoatchilik asosida umumiy tarzda amalga oshirilgani 
bo‘lishi kerak edi. Qishloq xo‘jaligi rivojlangan vohalarda yer va suvdan foydalanish tizimini 
yaratish va uni boshqarish dolzab vazifaga aylangan.  

